
ABSTRAK

Kajian tinjauan ini bertujuan untuk mengenal pasti hubungkait antara sikap dan gaya
pembelajaran Pendidikan Islam abad ke-21 (PAK-21) dengan pencapaian akademik
murid mengikut jantina dalam mata pelajaran Pendidikan Islam di Sekolah Menengah
Kebangsaan Kota Kemuning. Kajian ini tertumpu kepada empat persoalan kajian iaitu
sikap, gaya pembelajaran Pendidikan Islam PAK-21, pencapaian akademik, tahap
hubungkait antara sikap dan gaya pembelajaran dengan pencapaian akademik dan tahap
perbezaan di antara sikap, gaya pembelajaran dan pencapaian akademik murid abad ke-
21 (PAK-21) antara murid lelaki dan murid perempuan. Nilai kebolehpercayaan kajian
ini adalah lebih daripada a = >.60. Reka bentuk kajian ini ialah berasaskan kajian
kuantitatif melalui kajian tinjauan. Populasi kajian ini terdiri daripada semua murid
Islam tingkatan 2 Sekolah Menengah Kebangsaan Kota Kemuning, Shah Alam yang
mengambil mata pelajaran Pendidikan Islam ialah seramai 420 orang. Berdasarkan
jadual penentuan saiz sampel yang disarankan oleh Krejchi dan Morgan (1970),
didapati saiz sampel yang diperlukan bagi populasi tersebut ialah 201 orang.
Persampelan dibuat secara rawak. Borang soal selidik merupakan instrumen yang akan
digunakan dan daripada data yang diperolehi, analisis secara deskriptif dan inferensi
akan dilaksanakan. Data di analisis dengan menggunakan perisian Statistical Packages
for Science Social (SPSS 26.0) secara deskriptif untuk mendapatkan kekerapan,
peratusan, nilai min dan sisihan piawai serta inferensi dengan menggunakan Ujian
Korelasi Spearman’s Rho dan Ujian Mann Whithney U. Dapatan kajian mendapati
hubungan yang signifikan antara sikap dan gaya pembelajaran dengan pencapaian
akademik murid abad ke-21 (PAK-21). Selain itu hasil kajian ini juga mendapati
bahawa terdapat perbezaan yang signifikan diantara sikap, gaya pembelajaran dan
pencapaian akademik murid abad ke-21 (PAK-21) antara murid lelaki dan murid
perempuan di Sekolah Menengah Kebangsaan Kota Kemuning. Kesimpulannya sikap,
gaya pembelajaran dan pencapaian akademik antara murid lelaki dan murid perempuan
di Sekolah Menengah Kebangsaan Kota Kemuning adalah berbeza. Justeru pihak yang
bertanggungjawab terhadap isu ini wajar mengambil kira perbezaan jantina murid
sewaktu mengatasi permasalahan ini agar prestasi akademik semua murid dapat
ditingkatkan.

BAB 1
PENDAHULUAN

1.1 Pengenalan

Kajian ini merupakan satu bidang yang memberi fokus kepada hubungkait
antara sikap dan gaya pembelajaran Pendidikan Islam Abad ke- 21 dengan pencapaian
akademik murid mengikut jantina. Justeru kajian ini merupakan satu kajian tinjauan di
Sekolah Menengah Kebangsaan Kota Kemuning di bawah Pejabat Pendidikan Daerah
Klang, Selangor. Bab ini dimulakan dengan perbincangan latar belakang kajian diikuti
dengan kupasan permasalahan kajian. Seterusnya, perbincangan ini diikuti dengan
tujuan, objektif dan persoalan kajian. Bab ini juga menghuraikan kepentingan atau
signifikan kajian dan penerangan tentang definisi operasional kajian. Akhir sekali, bab

ini ditutup dengan membuat rumusan atau kesimpulan..

1.2 Latar Belakang

Pada tahun 630 Masihi, iaitu di Zaman hayat Rasulullah S.A.W atau di
pertengahan abad ke 7 Masihi saudagar- saudagar Arab telah membawa masuk Islam
ke Tanah Melayu dengan cara hubungan perdagangan. Walaubagaimanapun
Pendidikan Islam di Tanah Melayu telah bermula sejak kewujudan Kerajaan Melayu
Melaka pada abad ke 15 Masihi. Ketika itu guru agama ialah para pedagang,
pengembara, pendakwah, utusan raja dan para tentera keturunan Sayid dan Sheikh.
Mereka datang dari pelbagai negara yang berbeza seperti Mesir, Cina, India Jawa dan
Parsi. Kedatangan mereka ke Tanah Melayu bukan sekadar untuk berniaga malahan
juga berdakwah khasnya dalam bidang fegah dan ilmu Al-Quran.

Sejajar itu Pendidikan Islam di negara ini mula berkembang dari rumah imam
atau guru seterusnya ke pondok-pondok kemudian menjadi madrasah dan akhirnya
berjaya membentuk sekolah-sekolah agama (Institut Pendidikan Guru Malaysia, 2018).
Sehubungan itu, pada tahun 1956, Penyata Razak telah dibentuk kemudian diikuti pula
Penyata Rahman Talib pada tahun 1960. Justeru, rentetan dari kedua-dua penyata
tersebut, Pendidikan Islam telah diletakkan bersama dalam sistem Pendidikan

Kebangsaan. Akta Pelajaran (1961) dan telah diputuskan untuk meletakkan mata





